
ҚОНЫСТАНУ ЖҮЙЕСІ ТҮРЛЕРІН ДАМЫТУ БАҒЫТТАРЫ

Нарық жағдайындағы халық қоныстану процесі мен оның нәтижесін зерттеу экономикалық, әлеуметтік және саяси географияның, сонымен қатар халықтар географиясының басты мәселелерінің бірі.
Қоныстану жүйесі қазіргі кезде қалалық және ауылдық болып бөлінеді.Бұл жүйе тек Қазақстан Республикасында ғана емес, жағын шет елдерде және т.б. мемлекеттерде сақталған.
Қазақстан үшін қоныстану- халықтың табиғи қозғалысы мен көші-қон үрдісіндегі аумақтық айырмашылықтар нәтижесі. Аумақтық айырмашылықтар көп жағдайда әлеуметтік-экономикалық жағдайлармен анықталады. Халықтың ұдайы өсуі әлеуметтік-экономикалық дамуға әсер етеді [1,2].
Қазақстан Республикасының қала халқының саны жалпы халықтың 56,6%-ын құрады. Қала халқы қалалық әкімшіліктерге бағынысты 87 қала мен 34 кентте тұрады. Республика құрамындағы біршама урбандалған өңірлер Қарағанды, Павлодар және Ақтөбе облыстары болып табылады, олардағы қала тұрғындарының үлесі тиісінше 79; 70 және 62%-ды құрайды. Урбандалудың ең төмен көрсеткіштері Алматы (24%), Оңтүстік Қазақстан, Жамбыл және Солтүстік Қазақстан облыстарында (45%-ға жуық) анықталған. 
 Қазақстан аймақтарының жалпы халық санындағы қала халқының үлесі әр аймақта әртүрлі дәрежеде болып отыр. 2009-2015 жылдар аралығындағы статистикалық деректерге жүгінсек, жалпы Қазақстан Республикасы бойынша қала халқының үлесі 2009 жылы 54 %-ға тең болса, 2013 жылы 55 %-ға тең болып, 2015 жылы бұл көрсеткіш 56,6 %-ды көрсетіп отыр.
Яғни, мұндай көрсеткіштер ауылдан қалаға көшудің жоғары дәрежеде екеніне үлкен дәлел. 2009 жылмен салыстырғанда қала халқының өсу дәрежесі 2015 жылы жоғарылауымен көзге түскен аймақтарды айта кетсек: Ақтөбе (62), Шығыс Қазақстан (59), Қостанай (52), Қарағанды (79),Павлодар (70),Батыс Қазақстан облыстары (49,5).
Тек, Маңғыстау облысында қала халқының үлесі 2009 ж. 54,3%-дан,   яғни  2015 ж. 49%-ға төмендеді. Ол тек белгілі бір кезеңге, яғни нарықтық экономикаға өту кезеңіне ғана тән. Бірақ ондай өзгерістердің қандай бағытта және қандай жылдамдықпен өтетінін, әзірше айту күрделі мәселе. Жалпы алғанда,халықтың мекендер желісінде  шоғырлану үрдісі өнеркәсіп өндірісінің шоғырлануымен қатар жүреді. 
Қоныстануға талдау жүргізу нәтижесінде республика аумағында қоныстанудың бірыңғай республикалық жүйесінің орталығы, ел астанасы – Астана қаласы және республикалық маңызы бар аса ірі қала – Алматы ерекшеленеді. Қоныстанудың облыстық жүйелерінің орталықтары рөлін Ақтау, Ақтөбе, Атырау, Қарағанды, Көкшетау, Қостанай, Қызылорда, Павлодар, Петропавл, Талдықорған, Тараз, Орал, Өскемен және Шымкент қалалары атқаруда. Аталған қалалар оларды біріктіруші көлік жүйелері бар халықаралық, жалпыұлттық, өңіраралық және өңірлік маңызды орталықтар мен түйіндер бола отырып, елдегі халықтың қоныстануының бірыңғай жүйесінің кеңістіктік тірек қаңқасын қалыптастырады.
Қалалар бұрындары кеңістіктік ұйымдасу жоспарында едәуір қолайлы табиғи-климаттық жағдайларға орналастырылатын, ал табиғи ресурстарды белсенді игеру басталған уақыттан бері қалалар табиғат жағдайлары қолайсыз аумақтарда да пайда болуда [3].
Қалаларды «моноқалалар» қатарына жатқызудың негізгі экономикалық және әлеуметтік белгілері олардың көп бейінділігі болып табылады, бұл ретте еңбекке қабілетті халықтың негізгі бөлігі қазіргі кезде жұмыс істемейтін немесе жартылай жұмыс істейтін бір саланың бір немесе бірнеше қала түзуші кәсіпорындарында жұмыс істейді.
Жұмыссыздықтың салдарынан кедейшілік, қылмыс пен халық аурушаңдығының жоғары деңгейі, қоғамдағы әлеуметтік шиеленісудің күшеюі сияқты бірқатар ауыр әлеуметтік құбылыстар туындайды.
Моноқалаларды (шағын қалаларды) оңалтудың тағы бір бағыты іргелес ауыл шаруашылығы құрамаларынан жеткізілетін шикізаттан ауыл шаруашылығы өнімдерін өңдеу бойынша кәсіпорындар құру болып табылады. 
Шағын және орташа қалаларда қонысаралық маңызы бар қызмет көрсету саласының әлеуметтік маңызды мекемелерін (колледждер, мамандандырылған медициналық орталықтар) орналастыру осы қалаларда және олардың ықпал ету аймағындағы ауылдық елді мекендерде халыққа қызмет көрсету деңгейін арттыруға және бір жағынан, жергілікті халықтың жұмыссыздық деңгейін төмендететін жаңа жұмыс орындарын құруға мүмкіндік береді [4].
Ауылдық аумақтар мен ауылдық елді мекендерді дамыту перспективаларын ауыл шаруашылығы өндірісінің аумақтық ұйымдарын дамыту стратегиясынан бөліп қарастыруға болмайды.
Ауылдық қоныстану үрдісі қалыптасуында едәуір аймақтық айырмашылық байқалады.  2015 жылғы статистикалық мәліметке сүйенсек, ауыл халқының ең жоғарғы үлес салмағы Алматы, Солтүстік Қазақстан, Қызылорда, Жамбыл облыстарына келеді.


Сурет-1. 2009-2015 жылдардың 1 қаңтарындағы Қазақстан аймақтарының жалпы халық санындағы ауыл халқының үлесі (%).

Қазақстанның  жеке аймақтарында ауыл халқы санының өзгерісі әрқалай. Мысалы, 2009-2015 жылдар аралығында ауыл халқы санының едәуір азаюы Солтүстік Қазақстан облыстарында  (орташа ауыл халқының саны бұл кезеңде 2,8% азайды), Қарағанды облысында 1,6%, Шығыс Қазақстан облысында 2% азайғандығы байқалады [5].
Ауылдық қоныстану жүйесі ауыл шаруашылығы өндірісінің аумақтық ұйымдасу талаптарының ерекшеліктерімен анықталатын белгіленген заңдылықтарға сүйене отырып, жағдайды тұрақтандыру және ауылдың жаңа қала түзуші негізін қалыптастыру жөнінде мынадай іс-шаралар ұсынылады:
1) ауыл шаруашылығы өнімдерін қайта өңдеу бойынша кәсіпорындарды бірмезгілде дамыта отырып, қала маңындағы ауылдық аумақтарда өсімдік шаруашылығы мен мал шаруашылығының қарқынды салаларын дамыту. Бұл қала халқының көкөніске, жеміс-жидек дақылдарына, ет пен сүтке қажеттілігін қамтамасыз етіп қана қоймай, ауыл тұрғындарын жұмыс орындарымен қамтамасыз етуге мүмкіндік береді;
2) оңтүстік өңірлердегі ауылдық аудандарда өсімдік шаруашылығы мен мал шаруашылығы өнімдерін қайта өңдеу жөніндегі кәсіпорындарды дамытумен қатар халықтың жұмыссыз бөлігін еңбекпен қамту үшін жеңіл өнеркәсіп, құрылыс индустриясы кәсіпорындарын салуда, туризмді, рекреацияны, халық шығармашылығы кәсіптерін дамытуда бизнеске жан-жақты ықпал ету қажет;
3) елдің солтүстік, орталық және шығыс өңірлеріндегі шалғай ауылдық аумақтарда нарықтық қатынастар жағдайларында түзуші негізді мыналардың есебінен құру:
- шаруа қожалықтарын, ауыл шаруашылығы өндірушілерінің қайта өңдеуші кәсіпорындармен сатылас ықпалдасуын кооперациялау;
- ауыл шаруашылығы өндірісін бәсекеге қабілетті, жоғары механикаландырылған ғылымды қажет ететін салаға айналдыру үшін әлеуеті жоғары ауыл шаруашылығы құрамаларының жаңа ірі нысандарының қалыптасу процесін мемлекеттік қолдау;
          - шалғай ауылдық аудандарға бизнес инвестицияларының келуі үшін қолайлы жағдайлар жасау [6].
Елде азық-түлік қауіпсіздігін қамтамасыз ету, Қазақстанның заманауи бәсекеге қабілетті болуы үшін мыналар қажет:
1) өңірлердің табиғи-климаттық жағдайларына және өндірісті жүргізудің едәуір ұтымды және тиімді әдістеріне сай келетін тұрақты ұйымдастырушылық және техникалық даму негіздеріне ауыл шаруашылығын көшіруде мемлекеттік қолдауды қамтамасыз ету;
2) елдің оңтүстік және оңтүстік-шығыс аудандарындағы қолайлы аграрлық және табиғи-климаттық жағдайларды толығымен пайдалану;
3) балық кәсіпшілігін, балықты қайта өңдеуді, балық шаруашылығын дамыту үшін, атап айтқанда, бекіре тұқымдастарды, бахтах және бағалы балықтардың басқа түрлерін өсіру үшін өңірлердегі қолда бар ресурстық әлеуетті толығымен пайдалану;
4) ауыл шаруашылығы өнімдерін халықтан жинақтау және сатып алу пункттері бар қайта өңдеу кәсіпорындарын ауылдық қоныстарда, әсіресе шалғай аудандарда ұйымдастыру;
6) ауылдық қоныстар мен ауыл шаруашылығы өндірісінің қазіргі жағдайы туралы деректерді мемлекеттік органдар мен тиісті аумақтық қызметтердің жинауы мен талдауын жүйелі ұйымдастыру [7].
Жалпы халық шаруашылығы тұғысынан қарағанда, ауылдан халықтың қалалық мекендерге біркелкілеу келуін ескерсек, ауыл халқының кемуі заңды болып  табылады. Бірақ Қазақстандағы соңғы жылдардағы ауыл шаруашылығы саласындағы әртүрлі реформалар салдарынан көші-қонның жеделдеуімен байланысты ауылдық мекендердің елсізденуі орын алуда. Солтүстік Қазақстан, Қарағанды және Шығыс Қазақстан облыстары ауылдық мекендерінен халықтың кетуі соншалықты, ауылда еңбекке жарамды адамдар қалмауда. Сондықтан мемлекет мүддесіне сай келетін бұл аудандарда халықтың көші-қонуын реттеу  басты мақсат болып табылады.

